1  
1  ܘܗܘܐ ܒܝܘܡܝ ܕܝܢܐ܀ ܗܘܐ ܟܦܢܐ ܒܐܪܥܐ ܘܐܙܠ ܓܒܪܐ ܡܢ ܒܝܬ ܠܚܡ ܕܝܗܘܕܐ ܠܡܥܡܪ ܒܐܪܥܐ ܕܡܘܐܒ ܗܘ ܘܐܢܬܬܗ ܘܒܢܘܗܝ ܡܛܠ ܕܥܫܢ ܟܦܢܐ ܒܐܪܥܐ܀ 2  ܘܫܡܗ ܠܓܒܪܐ ܐܠܝܡܠܟ ܘܫܡܗ ܕܐܢܬܬܗ ܢܥܡܝ ܘܫܡܗܐ ܕܒܢܘܗܝ ܡܠܝܘܢ ܘܟܠܝܘܢ ܐܦܪܬܝܐ ܡܢ ܒܝܬ ܠܚܡ ܕܝܗܘܕܐ ܘܐܬܘ ܠܐܪܥܐ ܕܡܘܐܒ ܠܡܥܡܪ ܬܡܢ܀ 3  ܘܡܝܬ ܐܠܝܡܠܟ ܒܥܠܗ ܕܢܥܡܝ ܘܐܫܬܚܪܬ ܗܝ ܘܬܪܝܢ ܒܢܝܗ܀ 4  ܘܢܣܒܘ ܠܗܘܢ ܢܫܐ ܡܘܐܒܝܬܐ ܫܡܗ ܕܚܕܐ ܥܪܦܐ ܘܫܡܗ ܕܐܚܪܬܐ ܪܥܘܬ ܘܥܡܪܘ ܬܡܢ ܐܝܟ ܫܢܝܐ ܥܣܪ܀ 5  ܘܡܝܬܘ ܬܪܝܗܘܢ ܒܢܝܗ ܡܠܝܘܢ ܘܟܠܝܘܢ ܘܐܬܓܙܝܬ ܐܢܬܬܐ ܡܢ ܒܥܠܗ ܘܡܢ ܬܪܝܗܘܢ ܒܢܝܗ܀ 6  ܘܗܦܟܬ ܗܝ ܘܬܪܬܝܢ <ܟܠܠܬܗ ܥܡܗ> ܡܢ ܐܪܥܐ ܕܡܘܐܒ ܡܛܠ ܕܫܡܥܘ ܒܐܪܥܐ ܕܡܘܐܒ ܕܣܥܪ ܡܪܝܐ ܠܥܡܗ ܠܡܬܠ ܠܗܘܢ ܡܙܘܢܐ܀ 7  ܘܢܦܩ ܡܢ ܐܪܥܐ ܕܡܥܡܪܗܝܢ ܗܝ ܘܬܪܬܝܢ ܟܠܬܗ ܥܡܗ ܠܡܗܦܟ ܘܠܡܐܙܠ ܠܐܪܥܐ ܕܝܗܘܕܐ܀ 8  ܘܐܡܪܬ ܢܥܡܝ ܠܟܠܬܗ ܗܦܘܟܝܢ ܙܠܝܢ ܠܐܬܪܟܝܢ ܘܠܒܝܬ ܐܢܫܝܟܝܢ ܘܡܪܝܐ ܢܥܒܕ ܥܡܟܝܢ ܪܚܡܐ܀ ܐܝܟ ܕܥܒܕܬܝܢ ܥܡܝ ܘܥܡ ܬܪܝܗܘܢ ܒܢܝ ܕܡܝܬܘ܀ 9  ܘܢܬܠܟܝܢ ܡܪܝܐ ܠܪܚܡܐ ܘܬܫܟܚܝܢ ܢܝܚܐ ܒܝܬ ܐܒܗܝܟܝܢ ܘܢܫܩܬ ܐܢܝܢ ܘܐܪܝܡ ܩܠܗܝܢ ܘܒܟܝܝ܀ 10  ܘܐܡܪܢ ܠܗ ܠܐ ܐܠܐ ܥܡܟܝ ܢܐܙܠ ܠܐܪܥܟܝ ܘܠܥܡܟܝ܀ 11  ܘܐܡܪܬ ܠܗܝܢ ܢܥܡܝ ܗܦܘܟܝܢ ܒܢܬܝ ܡܢܐ ܐܙܠܢ ܐܢܬܝܢ ܥܡܝ ܕܕܠܡܐ ܬܘܒ ܢܗܘܘܢ ܠܝ ܒܢܝܐ ܘܐܬܠܟܝܢ ܠܗܘܢ 12  ܗܦܘܟܝܢ ܒܢܬܝ ܡܛܠ ܕܐܢܐ ܣܐܒܬ ܠܝ ܡܢ ܕܠܡܗܘܐ ܠܓܒܪܐ ܕܐܡܪ ܕܬܘܒ ܢܗܘܐ ܠܝ ܣܒܪܐ ܘܐܗܘܐ ܠܓܒܪܐ ܘܐܘܠܕ ܒܢܝܐ܀ 13  ܘܐܢܬܝܢ ܬܣܟܝܢ ܠܗܘܢ ܥܕܡܐ ܕܢܐܪܒܘܢ ܘܬܬܥܟܪܢ ܡܢ ܕܠܡܗܘܐ ܠܓܒܪܐ ܠܐ ܒܢܬܝ ܡܛܠ ܕܡܪܬ ܠܝ ܛܒ ܥܠܝܟܝܢ ܘܠܝ ܡܪܝܪܐ ܝܬܝܪ ܡܢܟܝܢ ܡܛܠ ܕܐܝܕܗ ܕܡܪܝܐ ܢܦܩܬ ܒܬܪܝ܀ 14  ܘܐܪܝܡ ܬܘܒ ܩܠܗܝܢ ܘܒܟܝ ܘܢܫܩܬ ܥܪܦܐ ܠܚܡܬܗ ܘܗܦܟܬ ܘܐܙܠܬ ܪܥܘܬ ܕܝܢ ܢܩܦܬܗ܀ 15  ܘܐܡܪܬ ܠܗ ܚܡܬܗ ܗܐ ܝܒܡܬܟܝ ܗܦܟܬ ܠܥܡܗ ܘܠܒܝܬ ܐܢܫܝܗ ܗܦܘܟܝ ܐܦ ܐܢܬ ܒܬܪ ܝܒܡܬܟܝ܀ 16  ܘܐܡܪܬ ܠܗ ܪܥܘܬ ܚܣ ܠܝ ܕܐܗܦܘܟ ܡܢ ܠܘܬܟܝ ܘܐܫܒܩܟܝ ܡܛܠ ܕܠܐܬܪ ܕܬܐܙܠܝܢ܀ ܐܙܠ ܘܐܝܟܐ ܕܬܥܡܪܝܢ ܐܥܡܪ ܥܡܟܝ ܥܡܝ ܘܐܠܗܟܝ ܐܠܗܝ܀ 17  ܘܐܬܪ ܕܬܡܘܬܝܢ ܐܡܘܬ ܐܦ ܐܢܐ ܘܐܬܩܒܪ ܗܟܢܐ ܢܥܒܕ ܠܝ ܐܠܗܐ ܘܗܟܢܐ ܢܘܣܦ ܠܝ ܐܠܐ ܐܢ ܡܘܬܐ ܒܠܚܘܕ ܕܢܦܪܘܫ ܒܝܢܝ ܘܠܟܝ܀ 18  ܟܕ ܚܙܬ ܕܝܢ ܢܥܡܝ ܕܫܪܝܪܐܝܬ ܐܨܛܒܝܬ ܠܡܐܙܠ ܥܡܗ ܫܠܝܬ ܡܢ ܕܠܡܐܡܪ ܠܗ ܠܡܐܙܠ܀ 19  ܘܐܬܝ ܐܟܚܕܐ ܥܕܡܐ ܠܒܝܬ ܠܚܡ ܕܝܗܘܕܐ ܘܗܘܐ ܕܟܕ ܐܬܝ ܠܒܝܬ ܠܚܡ ܚܕܝܬ ܒܗܝܢ ܟܘܠܗ ܡܕܝܢܬܐ ܘܐܡܪܝܢ ܗܕܐ ܗܝ ܢܥܡܝ܀ 20  ܘܐܡܪܬ ܠܗܝܢ ܠܐ ܬܩܪܝܢܢܝ ܢܥܡܝ ܐܠܐ ܩܪܝܢܢܝ ܡܪܝܪܬ ܢܦܫܐ ܡܛܠ ܕܐܠܫܕܝ ܡܪܡܪܢܝ ܛܒ܀ 21  ܡܠܝܐܝܬ ܓܝܪ ܐܙܠܬ ܡܟܐ ܘܡܪܝܐ ܐܗܦܟܢܝ ܣܪܝܩܐܝܬ ܘܠܡܢܐ ܡܟܝܠ ܩܪܝܢ ܐܢܬܘܢ ܠܝ ܢܥܡܝ ܕܡܪܝܐ ܡܟܟܢܝ ܘܡܢ ܕܡܛܐ ܒܐܝܕܘܗܝ ܐܒܐܫ ܠܝ܀ 22  ܘܗܦܟܬ ܢܥܡܝ ܘܪܥܘܬ ܡܘܐܒܝܬܐ ܟܠܬܗ ܥܡܗ ܕܐܨܛܒܝܬ ܠܡܗܦܟ ܥܡܗ ܒܠܒܐ ܫܠܡܐ ܘܐܬܝ ܡܢ ܐܪܥܐ ܕܡܘܐܒ ܒܪܝܫ ܚܣܕܐ ܕܣܥܪܐ܀ 

1  ܘܠܢܥܡܝ ܐܝܬ ܗܘܐ ܓܒܪܐ ܚܕ ܡܘܕܥܬܐ ܡܢ ܫܪܒܬܗ ܕܐ{ܒ}<ܠ>ܝܡܠܟ ܒܥܠܗ ܓܒܪܐ ܝܕܝܥܐ ܘܫܡܗ ܒܥܙ܀ 2  ܘܐܡܪܬ ܪܥܘܬ ܡܘܐܒܝܬܐ ܠܢܥܡܝ ܚܡܬܗ ܐܙܠ ܠܚܩܠܐ ܘܐܠܩܘܛ ܠܩܛܐ ܒܬܪ ܦܥܠܐ ܕܡܢ ܕܐܫܟܚ ܪܚܡܐ ܒܥܝܢܘܗܝ ܘܐܡܪܬ ܠܗ ܚܡܬܗ ܙܠܝ ܒܪܬܝ܀ 3  ܘܐܙܠܬ ܪܥܘܬ ܠܡܠܩܛ ܠܩܛܐ ܒܬܪ ܚܨܘܕܐ ܘܐܣܬܩܒܠܬ ܒܦܠܓܘܬܐ ܕܚܩܠܗ ܕܒܥܙ ܒܪ ܫܪܒܬܗ ܕܐ{ܒ}<ܠ>ܝܡܠܟ܀ 4  ܘܗܐ ܒܥܙ ܐܬܐ ܡܢ ܒܝܬ ܠܚܡ ܘܐܡܪ ܠܚܨܘܕܐ ܫܠܡܐ ܥܡܟܘܢ ܐܡܪܝܢ ܠܗ ܡܪܝܐ ܢܒܪܟܟ܀ 5  ܘܐܡܪ ܒܥܙ ܠܛܠܝܐ ܕܩܐܡ ܥܠ ܦܥܠܐ ܡܐ ܛܒܗ ܕܥܠܝܡܬܐ ܗܕܐ܀ 6  ܘܥܢܐ ܛܠܝܐ ܘܐܡܪ ܠܗ ܐܢܬܬܐ ܗܝ ܡܘܐܒܝܬܐ ܗܝ ܕܐܬܬ ܥܡ ܢܥܡܝ ܡܢ ܐܪܥܐ ܕܡܘܐܒ܀ 7  ܘܐܡܪܐ ܐܠܩܘܛ ܠܩܛܐ ܒܬܪ ܚܨܘܕܐ ܘܠܩܛܬ ܡܢ ܨܦܪܐ ܥܕܡܐ ܠܢܝܚܬܐ܀ 8  ܘܐܡܪ ܒܥܙ ܠܪܥܘܬ ܒܪܬܝ ܠܐ ܫܡܝܥ ܠܟܝ ܒܡܬܠܐ ܕܒܚܩܠܐ ܕܠܐ ܕܝܠܟ ܠܐ ܬܠܩܘܛ ܡܛܠ ܗܢܐ ܩܘܝ ܘܗܘܝܬ ܬܢܢ ܥܡ ܛܠܝܬܝ܀  9  ܘܗܘܝܬܝ ܚܙܝܐ ܐܝܟܐ ܚܨܕܝܢ ܘܗܘܝܬܝ ܐܙܠܐ ܒܬܪܗܘܢ ܗܐ ܦܩܕܬ ܠܛܠܝܐ ܕܐܢܫ ܠܐ ܢܗܪܟܝ ܘܐܢ ܙܗܢܬܝ ܙܠܝ ܘܐܫܬܝ ܡܢ ܡܐܢܐ ܕܡܠܝܢ ܛܠܝܐ܀ 10  ܘܢܦܠܬ ܥܠ ܐܦܝܗ ܥܠ ܐܪܥܐ ܘܣܓܕܬ ܠܗ ܘܐܡܪܬ ܡܛܠ ܕܐܫܟܚܬ ܪܚܡܐ ܒܥܝܢܝܟ ܠܡܕܥܢܝ ܕܐܟܣܢܝܬܐ ܐܢܐ܀ 11  ܐܡܪ ܠܗ ܒܥܙ ܡܬܐܡܪܘ ܐܬܐܡܪ ܠܝ ܡܕܡ ܕܥܒܕܬܝ ܥܡ ܚܡܬܟܝ ܡܢ ܒܬܪ ܕܡܝܬ ܒܥܠܟܝ ܕܫܒܩܬܝ ܐܒܘܟ ܘܐܡܟܝ ܘܫܪܒܬܟܝ ܘܐܬܝܬ ܠܥܡܐ ܕܠܐ ܝܕܥܐ ܗܘܝܬ ܡܢ ܐܬܡܠܝ ܘܡܢ ܡܢܬܡܠܝ܀ 12  ܢܦܪܥܟܝ ܡܪܝܐ ܐܠܗܐ ܕܐܝܣܪܝܠ ܘܢܬܠ ܐܓܪܟܝ܀ ܗܘ ܕܐܬܝܬ ܠܡܣܬܬܪܘ ܬܚܝܬ ܟܢܦܘܗܝ܀ 13  ܘܐܡܪܬ ܠܗ ܡܛܠ ܕܐܫܟܚܬ ܪܚܡܐ ܒܥܝܢܝܟ ܡܪܝ ܘܒܝܐܬܢܝ ܘܡܠܝܬ ܒܠܒܗ ܕܐܡܬܟ ܘܐܢܐ ܐܗܘܐ ܐܝܟ ܚܕܐ ܡܢ ܐܡܗܬܟ܀ 14  ܘܐܡܪ ܠܗ ܒܥܙ ܒܥܕܢܐ ܕܫܪܘܬܐ ܩܪܘܒܝ ܘܐܟܘܠ ܥܡܝ ܠܚܡܐ ܘܐܘܬܒܗ ܥܠ ܓܒ ܚܨܘܕܐ ܘܝܗܒ ܠܗ ܫܚܬܝܬܐ ܘܨܒܥ ܠܚܡܐ ܒܚ<ܠ>ܒܐ ܘܐܪܡܝ ܦܬܐ ܕܦܪܝܟܬܐ ܘܝܗܒ ܠܗ ܘܐܟܠܬ ܘܣܒܥܬ ܘܐܘܬܪܬ܀ 15  ܘܩܡܬ ܠܡܠܩܛ ܘܦܩܕ ܒܥܙ ܠܥܒܕܘܗܝ ܘܐܡܪ ܬܠܩܘܛ ܡܢ ܒܝܢܬ ܟܦܐ ܘܠܐ ܬܗܪܘܢܗ܀ 16  ܘܫܒܩܘܗ ܠܩܛܐ ܡܢ ܒܝܢܬ ܟܦܐ ܘܠܐ ܐܗܪܘܗ 17  ܘܗܘܬ ܠܩܛܐ ܒܚܩܠܐ ܥܕܡܐ ܠܪܡܫܐ ܘܚܒܛܬ ܐܢܝܢ ܘܐܫܟܚܬ ܒܗܝܢ ܐܝܟ ܡܠܐ ܟܝܠܐ ܕܣܥܪܐ܀ 18  ܘܫܩܠܬ ܐܢܝܢ ܘܥܠܬ ܠܡܕܝܢܬܐ ܘܚܘܝܬ ܠܚܡܬܗ ܠܩܛܐ ܕܠܩܛܬ ܘܝܗܒܬ ܠܗ ܡܢ ܗܘ ܡܐ ܕܠܥܣܬ ܘܐܘܬܪܬ܀ 19  ܘܐܡܪܬ ܠܗ ܚܡܬܗ ܐܝܟܐ ܠܩܛܐ ܗܘܝܬ ܝܘܡܢܐ ܘܐܬܪ ܕܗܘܝܬ ܢܗܘܐ ܒܪܝܟ ܘܗܘ ܡܢ ܕܐܫܟܚܬܝ ܪܚܡܐ ܒܥܝܢܘܗܝ ܘܐܫܬܥܝܬ ܠܚܡܬܗ ܐܝܟܐ ܗܘܬ ܘܐܡܪܐ ܠܗ ܒܥܙ ܫܡܗ ܠܓܒܪܐ ܕܠܩܛܐ ܗܘܝܬ ܒܚܩܠܗ ܝܘܡܢܐ܀ 20  ܘܐܡܪܬ ܢܥܡܝ ܠܟܠܬܗ ܒܪܝܟ ܗܘ ܡܪܝܐ ܕܠܐ ܐܥܒܪ ܚܣܕܗ ܡܢ ܚܝܐ ܘܡܢ ܡܝܬܐ ܘܐܡܪܬ ܠܗ ܢܥܡܝ ܩܪܝܒܢ ܗܘ ܓܒܪܐ ܘܡܢ ܬܒܥ ܥܝܪܬܢ ܗܘ܀ 21  ܘܐܡܪܬ ܪܥܘܬ ܠܚܡܬܗ ܘܐܡܪ ܠܝ ܬܘܒ ܕܕܒܩ ܠܥܒܕܝ ܥܕܡܐ ܕܢܓܡܪ ܚܨܕܐ ܟܠܗ܀ 22  ܘܐܡܪܬ ܢܥܡܝ ܠܪܥܘܬ ܟܠܬܗ ܛܘܒܝܟܝ ܒܪܬܝ ܕܕܒܩܬ ܠܥܠܝܡܬܗ ܘܠܐ ܐܢܫ ܢܗܪܟܝ ܒܚܩܠܐ ܕܠܐ ܝܕܥܬܝ܀ 23  ܐܠܐ ܢܩܦܬܝ ܠܐܡܗܬܗ ܕܒܥܙ ܠܡܠܩܛ ܥܕܡܐ ܕܢܫܠܡ ܚܨܕܐ ܕܣܥܪܐ ܘܕܚܛܐ܀ 

1  ܘܝܬܒܬ ܪܥܘܬ ܥܡ ܚܡܬܗ ܘܐܡܪܬ ܠܗ ܢܥܡܝ ܒܪܬܝ ܠܐ ܐܒܥܐ ܠܟܝ ܢܝܚܐ ܘܢܛܐܒ ܠܟܝ܀ 2  ܘܗܐ ܒܥܙ ܡܚܟܘܡܬܢ ܗܘ ܗܘ ܕܗܘܝܬܝ ܥܡ ܥܠܝܡܬܗ ܘܗܐ ܒܗܢܐ ܠܠܝܐ ܐܕܪܐ ܕܣܥܪܐ ܟܫܐ܀ 3  ܣܚܝ ܗܟܝܠ ܘܡܫܘܚܝ ܘܐܨܛܒܬ ܒܠܒܘܫܝܟܝ ܘܚܘܬ ܠܐܕܪܐ ܘܠܐ ܬܬܚܙܝܢ ܠܗ ܥܕܡܐ ܕܠܥܣ ܘܫܬܐ܀ 4  ܘܢܗܘܐ ܡܐ ܕܕܡܟ ܬܣܝܡܝܢ ܠܒܠܟܝ ܒܕܘܟܬܐ ܕܕܡܟ ܒܗ ܘܬܩܪܒܝܢ ܘܬܕܡܟܝܢ ܠܘܬ ܪܓܠܘܗܝ ܘܗܘ ܢܐܡܪ ܠܟܝ ܡܐ ܕܬܥܒܕܝܢ܀ 5  ܘܐܡܪܬ ܠܗ ܟܠ ܡܐ ܕܐܡܪܬܝ ܠܝ ܐܥܒܕ܀ 6  ܘܢܚܬܬ ܠܐܕܪܐ ܘܥܒܕܬ ܟܠ ܡܐ ܕܦܩܕܬܗ ܚܡܬܗ܀ 7  ܘܟܕ ܐܟܠ ܒܥܙ ܘܐܫܬܝ ܘܛܐܒ ܠܒܗ ܐܬܐ ܘܕܡܟ ܒܓܒܗ ܕܐܕܪܐ ܘܒܡܚܠܝܐ ܕܫܢܬܐ ܟܕ ܕܡܟ ܒܐܕܪܐ ܐܬܬ ܗܝ ܒܛܘܫܝܐ ܘܓܠܬ ܟܢܦܐ ܕܡܪܛܘܛܗ ܘܢܦܠܬ ܠܘܬ ܪܓܠܘܗܝ܀ 8  ܘܗܘܐ ܒܦܠܓܗ ܕܠܠܝܐ ܢܕ ܓܒܪܐ ܡܢ ܫܢܬܗ ܘܬܘܗ ܕܚܙܐ ܐܢܬܬܐ ܕܕܡܟܐ ܠܘܬ ܪܓܠܘܗܝ܀ 9  ܘܐܡܪ ܠܗ ܡܐ ܛܒܟܝ ܘܐܡܪܬ ܠܗ ܐܢܐ ܪܥܘܬ ܐܡܬܟ ܐܠܐ ܟܣܐ ܠܐܡܬܟ ܒܟܢܦܐ ܕܡܪܛܘܛܟ ܡܛܠ ܕܐܢܬ ܗܘ ܬܒܥ ܝܪܬܘܬܐ܀ 10  ܘܐܡܪ ܠܗ ܒܥܙ ܒܪܝܟܐ ܐܢܬ ܠܐܠܗܐ ܒܪܬܝ ܡܛܘܠ ܕܐܛܐܒܬ ܚܣܕܟܝ ܐܚܪܝܐ ܛܒ ܡܢ ܩܕܡܝܐ ܕܠܐ ܐܙܠܬܝ ܒܬܪ ܥܠܝܡܐ ܕܥܬܝܪܝܢ ܐܘ ܕܡܣܟܢܝܢ܀ 11  ܘܗܫܐ ܒܪܬܝ ܠܐ ܬܕܚܠܝܢ ܡܛܠ ܕܟܠ ܕܬܐܡܪܝܢ ܠܝ ܐܥܒܕ ܠܟܝ ܝܕܥܐ ܓܝܪ ܟܠܗ ܫܪܒܬܐ ܕܥܡܢ ܕܐܢܬܬܐ ܐܢܬܝ ܕܥܘܫܢܐ܀ 12  ܘܗܫܐ ܒܩܘܫܬܐ ܐܢܐ ܬܒܥ ܝܪܬܘܬܐ ܒܪܡ ܕܝܢ ܐܝܬ ܗܘ ܐܚܪܢܐ ܕܬܒܥ ܝܪܬܘܬܐ ܕܗܘ ܩܪܝܒ ܝܬܝܪ ܡܢܝ܀ 13  ܘܗܫܐ ܟܬܪܝ ܝܘܡܢܐ ܘܒܘܬܝ ܥܕ ܢܓܗܐ ܘܢܗܘܐ ܒܨܦܪܐ ܐܢ ܬܒܥܟܝ ܫܦܝܪ ܢܬܒܥ ܘܐܢ ܕܝܢ ܠܐ ܢܨܒܐ ܕܢܬܒܥܟܝ ܚܝ ܗܘ ܡܪܝܐ ܕܐܢ ܗܘ ܕܠܐ ܢܬܒܥܟܝ ܐܠܐ ܐܢܐ ܐܬܒܥܟܝ ܘܐܡܪ ܠܗ ܕܡܟ ܥܕ ܨܦܪܐ܀ 14  ܘܕܡܟܬ ܠܘܬ ܪܓܠܘܗܝ ܥܕܡܐ ܕܢܓܗܬ ܘܩܡܬ ܒܨܦܪܐ ܟܕ ܥܡܘܛ ܥܕ ܠܐ ܐܢܫ ܢܕܥ ܠܚܒܪܗ ܘܐܡܪܬ ܠܗ ܕܠܐ ܐܢܫ ܢܕܥ ܕܢܚܬܬ ܠܘܬܟ ܠܐܕܪܐ܀ 15  ܐܡܪ ܠܗ ܒܥܙ ܦܪܘܣܝ ܡܪܛܘܛܟܝ ܘܦܪܣܬ ܘܐܟܝܠ ܐܪܡܝ ܠܗ ܫܬܐ ܟܝܠܝܢ ܕܣܥܪܐ ܘܐܪܝܡ ܥܠܝܗ ܘܫܩܠܬ ܘܐܬܬ ܠܡܕܝܢܬܐ܀ 16  ܘܥܠܬ ܠܘܬ ܚܡܬܗ ܐܡܪܐ ܠܗ ܚܡܬܗ ܡܢ ܐܢܬ ܒܪܬܝ ܐܡܪܐ ܠܗ ܐܢܐ ܪܥܘܬ ܘܐܡܪܬ ܠܗ ܟܠ ܡܐ ܕܥܒܕ ܠܗ ܒܥܙ܀ 17  ܘܕܝܗܒ ܠܗ ܫܬܐ ܟܝܠܝܢ ܕܣܥܪܐ ܘܕܐܡܪ ܠܗ ܕܠܐ ܬܥܠܝܢ ܠܘܬ ܚܡܬܟܝ ܣܪܝܩܐܝܬ܀ 18  ܐܡܪܐ ܠܗ ܚܡܬܗ ܬܒܝ ܒܪܬܝ ܥܕ ܬܚܙܝܢ ܠܐ ܓܝܪ ܫܠܐ ܓܒܪܐ ܥܕܡܐ ܕܡܩܪܒ ܠܗ ܕܝܢܐ ܝܘܡܢܐ܀ 

1  ܘܣܠܩ ܒܥܙ ܘܝܬܒ ܥܠ ܬܪܥܐ ܕܡܕܝܢܬܐ ܘܗܐ ܬܒܥ ܥܝܪܬܐ ܥܒܪ ܗܘ ܕܐܡܪ ܥܠܘܗܝ ܒܥܙ ܘܐܡܪ ܠܗ ܬܐ ܬܒ ܗܪܟܐ ܗܘ ܕܝܢ ܐܡܪ ܠܗ ܡܢܘ ܘܝܬܒ ܠܘܬܗ܀ 2  ܘܓܒܐ ܠܗ ܥܣܪܐ ܓܒܪܝܢ ܡܢ ܣܒܐ ܕܡܕܝܢܬܐ ܘܐܘܬܒ ܐܢܘܢ ܠܘܬܗ܀ 3  ܘܐܡܪ ܠܬܒܥ ܝܪܬܘܬܐ ܦܠܓܘܬܐ ܕܚܩܠܐ ܕܐܚܘܢ ܐܠܝܡܠܟ ܙܒܢܬ ܠܝ ܢܥܡܝ܀ 4  ܘܐܢܐ ܐܡܪܬ ܕܐܓܠܐ ܘܐܘܕܥܟ ܘܐܡܪ ܠܟ ܕܩܢܝ ܐܢܬ ܩܕܡ ܗܠܝܢ ܕܝܬܒܝܢ ܘܐܢܐ ܐܢܐ ܕܚܘܝܬ ܢܦܫܝ ܠܡܐܡܪ ܘܠܡܩܢܐ ܩܕܡ ܗܠܝܢ ܣܒܐ ܕܥܡܝ ܕܝܬܒܝܢ ܘܗܫܐ ܐܢ ܗܘ ܕܬܒܥ ܐܢܬ ܬܒܥ ܘܐܢ ܠܐ ܬܒܥ ܐܢܬ ܐܡܪ ܠܝ ܘܐܕܥ ܕܠܐ ܗܘܝܬ ܬܒܘܥܐ ܘܐܢܐ ܐܬܒܥ ܘܐܡܪ ܬܒܥ ܐܢܐ܀ 5  ܘܐܡܪ ܒܥܙ ܒܝܘܡܐ ܕܙܒܢ ܐܢܬ ܚܩܠܐ ܡܢ ܢܥܡܝ ܘܡܢ ܐܪܥܘܬ ܡܘܐܒܝܬܐ ܐܢܬܬܗ ܕܗܘ ܕܡܝܬ ܩܢܝ ܥܕܡܐ ܕܬܩܝܡ ܫܡܗ ܕܡܝܬܐ ܥܠ ܝܪܬܘܬܗ܀ 6  ܘܐܡܪ ܬܒܘܥܐ ܠܐ ܡܫܟܚ ܐܢܐ ܕܐܬܒܥ ܕܠܡܐ ܐܚܒܠ ܝܪܬܘܬܝ ܬܒܥ ܐܢܬ ܡܛܠ ܚܣܝܪܘܬ ܗܝܡܢܘܬܝ ܕܝܠܝ ܕܠܐ ܡܫܟܚ ܐܢܐ ܕܐܬܒܥ܀ 7  ܘܗܕܐ ܬܒܥܬܐ ܗܐ ܩܘܕܡܬ ܒܢܝ ܐܝܣܪܝܠ ܘܫܘܚܠܦܐ ܕܬܒܥܬܐ ܠܡܩܡܘ ܫܪܐ ܓܒܪܐ ܡܣܢܗ ܘܝܗܒ ܠܚܒܪܗ ܘܗܕܐ ܗܝ ܣܗܕܘܬܐ ܒܐܝܣܪܝܠ܀ 8  ܘܐܡܪ ܗܘ ܬܒܘܥܐ ܠܒܥܙ ܩܢܝ ܢܦܫܟ ܘܫܪܐ ܡܢ ܪܓܠܘܗܝ܀ 9  ܘܐܡܪ ܒܥܙ ܠܣܒܐ ܘܠܟܠܗ ܥܡܐ ܐܢܬܘܢ ܣܗܕܝܢ ܝܘܡܢܐ ܕܩܢܝܬ ܟܠ ܡܐ ܕܐܝܬ ܗܘܐ ܠܐܠܝܡܠܟ ܘܟܠ ܡܐ ܕܐܝܬ ܗܘܐ ܠܡܠܝܘܢ ܘܠܟܠܝܘܢ ܡܢ ܐܝܕܐ ܕܢܥܡܝ܀ 10  ܘܠܟܝ ܪܥܘܬ ܡܘܐܒܝܬܐ ܐܢܬܬ ܡܠܝܘܢ ܢܣܒܬܟܝ ܠܝ ܐܢܬܬܐ ܠܡܩܡܘ ܫܡܗ ܕܡܝܬܐ ܥܠ ܝܪܬܘܬܗ ܕܠܐ ܢܬܛܥܐ {ܫܡܗ ܕܡܝܬܐ ܕܠܐ ܢܬܛܥܐ} ܕܘܟܪܢܗ ܕܡܝܬܐ ܡܢ ܒܝܢܬ ܐܚܘܗܝ ܘܡܢ ܫܪܒܬܗ ܐܢܬܘܢ ܣܗܕܝܢ ܝܘܡܢܐ܀ 11  ܘܥܢܘ ܣܒܐ ܘܟܠܗ ܥܡܐ ܕܒܬܪܥܐ ܕܩܪܝܬܐ ܘܐܡܪܝܢ ܣܗܕܝܢܢ ܘܒܪܟܘܗܝ ܘܐܡܪܘ ܠܗ ܢܥܒܕ ܡܪܝܐ ܐܢܬܬܐ ܗܕܐ ܩܕܡܝܟ ܐܝܟ ܪܚܝܠ ܘܐܝܟ ܠܝܐ ܗܠܝܢ ܕܗܢܝܢ ܬܪܬܝܗܝܢ ܒܢܝ ܒܝܬܐ ܠܐܝܣܪܐܝܠ ܘܥܒܕ ܚܝܠܐ ܒܐܦܪܬܐ ܘܩܪܝ ܫܡܗ ܒܝܬ ܠܚܡ܀ 12  ܘܢܗܘܐ ܒܝܬܟ ܐܝܟ ܒܝܬܗ ܕܦܪܨ ܗܘ ܕܝܠܕܬ ܬܡܪ ܠܝܗܘܕܐ ܘܢܬܠ ܠܟ ܡܪܝܐ ܙܪܥܐ ܡܢ ܐܢܬܬܐ ܗܕܐ܀ 13  ܘܢܣܒܗ ܒܥܙ ܠܪܥܘܬ ܘܗܘܬ ܠܗ ܐܢܬܬܐ ܘܥܠ ܠܘܬܗ ܘܝܗܒ ܠܗ ܡܪܝܐ ܘܒܛܢܬ ܘܝܠܕܬ ܒܪܐ܀ 14  ܘܐܡܪܢ ܢܫܐ ܠܢܥܡܝ ܒܪܝܟ ܗܘ ܡܪܝܐ ܕܠܐ ܐܥܢܕ ܬܒܘܥܐ ܝܘܡܢܐ ܘܬܩܪܝܢ ܫܡܗ ܒܐܝܣܪܝܠ܀ 15  ܘܢܗܘܐ ܡܒܝܐܢܐ ܠܢܦܫܟܝ ܘܡܬܪܣܝܢܐ ܠܡܕܝܢܬܟܝ ܡܛܠ ܕܟܠܬܟܝ ܕܐܚܒܬܟܝ ܝܠܕܬܗ ܗܝ ܕܛܐܒܬܝ ܒܥܝܢܝܟܝ ܝܬܝܪ ܡܢ ܫܒܥܐ ܒܢܝܢ܀ 16  ܘܫܩܠܬܗ ܢܥܡܝ ܠܛܠܝܐ ܘܣܡܬܗ ܒܚܢܗ ܘܗܘܬ ܠܗ ܡܪܒܝܢܝܬܐ܀ 17  ܘܐܡܪ ܫܒܒܬܗ ܐܬܝܠܕ ܒܪܐ ܠܢܥܡܝ ܘܩܪܝ ܫܡܗ ܥܘܒܕ ܗܘܝܘ ܐܒܘܗܝ ܕܐܝܫܝ ܐܒܘܗܝ ܕܕܘܝܕ܀ 18  ܘܗܠܝܢ ܬܘܠܕܬܗ ܕܦܪܨ ܦܪܨ ܐܘܠܕ ܠܚܨܪܘܢ܀ 19  ܚܨܪܘܢ ܐܘܠܕ ܠܐܪܡ ܐܪܡ ܐܘܠܕ ܠܥܡܝܢܕܒ܀ 20  ܥܡܝܢܕܒ ܐܘܠܕ ܠܢܚܫܘܢ ܘܢܚܫܘܢ ܐܘܠܕ ܠܫܠܐ܀ 21  ܘܫܠܐ ܐܘܠܕ ܠܒܥܙ ܘܒܥܙ ܐܘܠܕ ܠܥܘܒܕ܀ 22  ܘܥܘܒܕ ܐܘܠܕ ܠܐܝܫܝ ܘܐܝܫܝ ܐܘܠܕ ܠܕܘܝܕ ܡܠܟܐ܀܀ 23  ܫܠܡ ܟܬܒܐ ܕܐܪܥܘܬ܀ 

